
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲԱՐՁՐԱԳՈՒՅՆ ՈՒՍՈՒՄՆԱԿԱՆ ՀԱՍՏԱՏՈՒԹՅՈՒՆՆԵՐԻ ԲԱԿԱԼԱՎՐԻ ՈՒ ԱՆԸՆԴՀԱՏ ԵՎ ԻՆՏԵԳՐԱՑՎԱԾ
ԿՐԹԱԿԱՆ ԾՐԱԳՐԵՐՈՎ (ԱՌԿԱ, ՀԵՌԱԿԱ) 2026-2027 ՈՒՍՈՒՄՆԱԿԱՆ ՏԱՐՎԱ ՄԱՍՆԱԳԻՏՈՒԹՅՈՒՆՆԵՐԻ ԵՎ ԸՆԴՈՒՆԵԼՈՒԹՅԱՆ ՔՆՆՈՒԹՅՈՒՆՆԵՐԻ

ՄԱՍԻՆ

1. Ընթացիկ իրավիճակը և իրավական ակտի ընդունման անհրաժեշտությունը 
«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագծի ընդունումը բխում է 2026-2027 ոււումնական տարվա ընդունելության գործընթացը կազմակերպելու անհրաժեշտությունից:
2025 թվականի հոկտեմբերի 20-ին ուժի մեջ է մտել «Բարձրագույն կրթության և գիտության մասին» ՀՀ օրենքը, որի ընդունմամբ ուժը կորցրած է ճանաչվել «Բարձրագույն և հետբուհական մասնագիտական կրթության մասին» օրենքն ու, որպես հարակից, համապատասխան փոփոխություններ են կատարվել «Կրթության մասին» օրենքում: «Բարձրագույն կրթության և գիտության մասին» օրենքում ամրագրված են բարձրագույն ուսումնական հաստատություններ ընդունելության նոր սկզբունքներ և ընդունելության մրցույթի անցկացման իրավունքը վերապահված է բուհերին: Բակալավրի կրթական ծրագրերով, որպես բարձրագույն կրթության առաջին մակարդակի ընդունելության պահանջները կկիրառվեն 2029-2030 ուսումնական տարվանից: Ըստ նոր կարգավորումների («Բարձրագույն կրթության և գիտության մասին» օրենքի 21-րդ հոդված)՝ բարձրագույն ուսումնական հաստատություններ ընդունելությունը կազմակերպվելու է «Հայոց լեզու» և «Մաթեմատիկա» առարկաների արտաքին գնահատման (օրենքով սահմանված պարտադիր պահանջ է անկախ բուհից ու մասնագիտությունից), ինչպես նաև բուհերի կողմից սահմանված այլ մուտքային պահանջների (հանրակրթական ավարտական փաստաթղթի միջին գնահատականին ներկայացվող պահանջ կամ տվյալ կրթական ծրագրով ընդունելության մոտիվացիոն նամակ կամ ներբուհական քննություններ հանձնելու պահանջ հարցազրույցի, դիմորդի ինքնակենսագրության (պորտֆոլիոյի) գնահատման կամ կամավորության պահանջ) հիման վրա, որոնք պետք է հրապարակվեն ընդունելությունից առնվազն երեք տարի առաջ։
Մինչև ընդունելության նոր սկզբունքների ու կարգի ուժի մեջ մտնելը (2029-2030 ուսումնական տարի) բարձրագույն ուսումնական հաստատություններ ընդունելության հետ կապված իրավահարաբերությունները շարունակելու են կարգավորվել գործող օրենքների հիման վրա ընդունված կարգերով, որոնցով ընդունելությունն իրականացվում է մրցութային սկզբունքով՝ երկու քննությունների (միասնական կամ ներբուհական) արդյունքներով: Քննական առաջադրանքներն ու գիտելիքների գնահատման չափանիշները սահմանում է Գնահատման և թեստավորման կենտրոնը։ (Ըստ «Բարձրագույն կրթության և գիտության մասին» օրենքի 43-րդ հոդվածի 7-րդ մասի՝ «7. Սույն օրենքի 21-րդ հոդվածի 5-րդ մասով սահմանված պահանջները հրապարակվում են 2027 թվականի հունվարի առաջին տասնօրյակում, իսկ նույն մասով նախատեսվող ընդունելությունը կազմակերպվում է 2029-2030 թվականների ուսումնական տարվանից: Մինչև սույն մասն ուժի մեջ մտնելը բուհ ընդունելության հետ կապված իրավահարաբերությունները շարունակվում են կարգավորվել «Բարձրագույն և հետբուհական մասնագիտական կրթության մասին» օրենքի 14-րդ հոդվածի 5-րդ մասի և 21-րդ հոդվածի 2-րդ մասի 11-րդ կետի և «Կրթության մասին» օրենքի 15-րդ հոդվածի 5-րդ մասի դրույթների հիման վրա ընդունված իրավական ակտերով:):
Այսպես, համաձայն «Կրթության մասին» օրենքի 15-րդ հոդվածի 5-րդ մասի՝ բարձրագույն ուսումնական հաստատությունների տվյալ տարվա մասնագիտությունների և ընդունելության քննությունների ցանկը կրթության պետական կառավարման լիազորված մարմնի ներկայացմամբ հաստատում և մինչև տվյալ տարվա դեկտեմբերի 1-ը պաշտոնապես հրապարակում է Հայաստանի Հանրապետության կառավարությունը: Հաստատված ցանկում փոփոխություններ և լրացումներ կատարելն արգելվում է, բացառությամբ այն դեպքերի, երբ փոփոխությունների և լրացումների կատարման, ինչպես նաև նոր ցանկի հաստատման անհրաժեշտությունը պայմանավորված է հայտարարված արտակարգ կամ ռազմական դրությամբ:
Բարձրագույն ուսումնական հաստատությունների տվյալ տարվա մասնագիտությունների և ընդունելության քննությունների ցանկը ներառում է`
1) կրթության ձևը (առկա (ստացիոնար), հեռակա, հեռավար (դիստանցիոն), դրսեկություն).
2) մասնագիտություններն ըստ բուհերի.
3) յուրաքանչյուր մասնագիտության համար նախատեսված ընդունելության քննությունների առարկաների անվանումը.
4) քննության ձևը (մրցութային, ոչ մրցութային):
Նախագիծը ներկայացնելիս հաշվի են առնվել ՀՀ կառավարության 2012 թվականի ապրիլի 26-ի N 597-Ն որոշմամբ հաստատված Հայաստանի Հանրապետության պետական և ոչ պետական բարձրագույն ուսումնական հաստատություններ ընդունելության (ըստ բակալավրի ու անընդհատ և ինտեգրացված կրթական ծրագրերի) կարգի պահանջները՝ սահմանելով կամընտրական քննությունների հնարավորություններ,  
Նախորդ՝ 2025-2026 ուսումնական տարվա համար նախատեսված ցանկի համեմատ նախագծում որոշակի փոփոխություններ են կատարվել: Մասնավորապես՝ Խ.Աբովյանի անվան հայկական պետական մանկավարժական համալսարանի կրթական ծրագրերի ընդունելության քննություններում՝ «Մասնագիտական մանկավարժություն» մասնագիտության «Մաթեմատիկա-Ֆիզիկա», «Մաթեմատիկա-Ինֆորմատիկա», «Կենսաբանություն-Քիմիա» և «Աշխարհագրություն-Բնագիտություն» կրթական ծրագրերի՝ բակալավրի հեռակա ընդունելության քննությունների ցանկում վերոհիշյալ մասնագիտությունների համար նախատեսվել է մեկ քննություն:Փոփոխության համար հիմք է հանդիսացել Խ.Աբովյանի անվան պետական մանկավարժական համալսարանի առաջարկ-հիմնավորումը, որի համաձայն փոփոխությունը կնպաստի բուհի՝ «Մասնագիտական մանկավարժություն» մասնագիտության ԲՏՃՄ կրթական ծրագրերի համալրմանը:
Պայմանավորված հանրակրթության ոլորտում իրականացվող բարեփոխումներով ու նոր չափորոշչի ներդրմամբ, ինչպես նաև մանկավաժների պահանջարկով, նախատեսվել են կրկնակի որակավորում շնորհող կրթական ծրագրեր՝ Վանաձորի Հ.Թումանյանի անվան պետական համալսարանում նախատեսվել են «011401.30.6 Մաթեմատիկա-ֆիզիկա», «011401.32.6 Կենսաբանություն-քիմիա» կրթական ծրագրերի ընդունելություն (նկատի ունենալով բուհի ընդունելության արդյունքներն ու դիմելիության ցածր ցուցանիշները՝ «Մասնագիտական մանկավարժություն» մասնագիտության «Ֆիզիկա», «Մաթեմատիկա» և «Քիմիա»):
Հայաստանի Ճարտարապետության և շինարարության Հայաստանի ազգային համալսարանի 073101.00.6 «Ճարտարապետություն» մասնագիտության ընդունելության քննական առարկաների ցանկում կամընտրական իրավունքով ներդրված  ԳԹՍԿ (գ)-Գիտելիքի, ստեղծագործական կարողությունների թեստ քննական առարկան ամրագրվել է որպես երկրորդ հիմնական ներբուհական քննություն (ԳԾ. –Գծագրություն քննությունը հանվել է՝ այն հիմնավորմամբ, որ ճարտարապետների համար առանցքային է մաթեմատիկայից և երկրաչափությունից գիտելիքների տիրապետումը և դրա գնահատումը ընդունելության պահին):
Հայաստանի ֆիզիկական կուլտուրայի և սպորտի պետական ինստիտուտի ընդունելության քննությունների ցանկում ավելացել է 041301.00.6 «Կառավարում (սպորտի ոլորտում» կրթական ծրագիրը` համապատասխան քննություններով՝ հաշվի առնելով սպորտի ոլորտի ռազմավարության ուղղություններն ու աշխատաշուկայում ոլորտի կառավարիչների պահանջարկը:
Ռուս-հայկական (Սլավոնական) համալսարանի ռուսական բաժանմունքի ընդունելության համար նախատեսվել են այլ ձևաչափով քննություններ, հաշվի առնելով, որ համալսարանը հանդիսանում է Հայաստանի Հանրապետության և Ռուսաստանի Դաշնության համատեղ վարման միջպետական  ուսումնական հաստատություն և օգտվում է ՌԴ և ՀՀ պետական համալսարանների կարգավիճակներից: Մասնավորապես՝ «Կիրառական մաթեմատիկա և ինֆորմատիկա», «Իրավագիտություն», «Հոգեբանություն», «Գովազդ և հասարակայնության հետ կապեր» կրթական ծրագրերի՝ պետության կողմից ուսման վարձի լրիվ փոխհատուցմամբ և վճարովի ուսուցմամբ ընդունելության քննությունների սյունակներում տարանջատված  են քննությունները:
Նախագծում նշված մասնագիտությունների ընտրությունը պայմանավորված է նաև դիմորդների ակնկալիքները բավարարելու անհրաժեշտությամբ՝ նկատի ունենալով դիմորդների՝ 2 անգամ ընդունելության միասնական քննություններ հանձնելու իրավունքը (ՀՀ կառավարության 2012 թվականի ապրիլի 26-ի N 597-Ն որոշմամբ հաստատված կարգի համաձայն՝առաջին փուլի դիմումների հայտագրումն ընդգրկում է տվյալ տարվա դեկտեմբերի 15-25-ն ընկած ժամանակահատվածը,  իսկ քննությունները կազմակերպվում են հունվար-փետրվար ամիսներին):
Նախագծի ընդունումը կնպաստի պետության, տնտեսության զարգացման համար առաջնային ու կարևորություն ներկայացնող բնագավառներում (տեղեկատվական տեխնոլոգիաների, տեղեկատվական անվտանգության, ճարտարագիտության,   գյուղատնտեսության, տվյալագիտության, կրթական գիտությունների, մասնագիտական մանկավարժության և այլն) համապատասխան բարձրագույն կրթությամբ մասնագետների պատրաստմանն ուղղված բարձրագույն ուսումնական հաստատություններ ընդունելության գործընթացի ապահովմանը:
 Առաջարկվող կարգավորման բնույթը
Սույն նախագծի ընդունումը նպատակ ունի հստակեցնել և կանոնակարգել բակալավրի ու անընդհատ և ինտեգրացված կրթական ծրագրով ընդունելության մասնագիտությունների և դրանց համար նախատեսված ընդունելության քննությունների ցանկը՝ հաշվի առնելով ՀՀ բարձրագույն ուսումնական հաստատությունների առաջարկները (ինքնուրույնության և ակադեմիական ազատությունների համատեքստում բուհերն ինքնուրույն են ուսումնական գործընթացի կազմակերպման, այդ թվում ընդունելության քննությունների վերաբերյալ որոշում կայացնելու հարցում), ինչպես նաև անկախ բուհի կարգավիճակից (պետական, ոչ պետական) բոլոր դիմորդների համար ապահովելով ընդունելության միևնույն պայմանները՝ առնվազն երկու ընդունելության քննության հանձնում:
Որոշման նախագծով կկանոնակարգվի բուհերում նույն մասնագիտության (կրթական ծրագրի) համար ընդունելության միասնական չափանիշների սահմանումը և միևնույն մուտքային պահանջների համապատասխանությունը, նկատի ունենալով նաև ՀՀ կառավարության որոշմամբ տվյալ մասնագիտության համար շրջանավարտին շնորհվող համապատասխան որակավորումը:
1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագիծը մշակվել է ՀՀ կրթության, գիտության, մշակույթի և սպորտի նախարարության բարձրագույն կրթության և գիտության կոմիտեի կողմից:
1. Ակնկալվող արդյունքը
[bookmark: _GoBack]«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագծի ընդունումը հնարավոր կդարձնի ՀՀ բարձրագույն ուսումնական հաստատությունների ընդունելության մրցույթի իրականացումը՝ ըստ համապատասխան մասնագիտությունների (կրթական ծրագրերի) մրցութային քննությունների արդյունքների:
1. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին
«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի ավելացում կամ նվազեցում չի նախատեսվում:
1. [bookmark: _Hlk145088734]ՀՀ կառավարության որոշման նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության բացակայության մասին
[bookmark: _Hlk145088762]«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:
1. [bookmark: _Hlk145088792]Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության բարձրագույն ուսումնական հաստատությունների բակալավրի ու անընդհատ և ինտեգրացված կրթական ծրագրերով (առկա, հեռակա) 2026-2027 ուսումնական տարվա մասնագիտությունների և ընդունելության քննությունների ցանկը հաստատելու մասին» ՀՀ կառավարության որոշման նախագծի ընդունումը բխում է 2050 Հայաստանի վերափոխման ռազմավարության «Կիրթ և կարողունակ քաղաքացի, ժողովուրդ» 1-ին մեգանպատակից և ՀՀ կառավարության 2021-2026 թվականների ծրագրի 4.3-րդ գլխով սահմանված բարձրագույն կրթության ոլորտի բարեփոխմանը միտված բարձրագույն ուսումնական հաստատություններ ընդունելության սկզբունքների և մեխանիզմների վերանայման ռազմավարական նպատակներից:

